
KIRISH 
 

Toshkent davlat iqtisodiyot universiteti huzuridagi “O‘zbekiston 
iqtisodiyotini rivojlantirishning ilmiy asoslari va muammolari” ilmiy-tadqiqot 
markazi tomonidan bu yil “Moliya bozorini rivojlantirishning ustuvor 
yo‘nalishlari, zamonaviy tendensiyalari va istiqbollari” mavzusida o‘tkazilayotgan 
IV respublika ilmiy-amaliy konferensiya, avvalo, O‘zbekiston Respublikasi 
Prezidentining 2023-yil 11-sentabrdagi “O‘zbekiston – 2030” strategiyasi 
to‘g‘risida”gi PF-158-son Farmonida belgilangan maqsadlar ijrosiga qaratilgan. 
Ushbu tadbir zamon talablariga mos ravishda milliy moliya bozorining 
raqobatbardoshligini kuchaytirish, iqtisodiyotga zamonaviy investitsiya kiritish, 
xususiy sektor hissasini oshirish hamda valyuta bozorini liberallashtirish yo‘lida 
muhim qadam bo‘lib xizmat qiladi. 

Jahon iqtisodiyotida kuzatilayotgan geosiyosiy o‘zgarishlar va global 
beqarorlik fonida milliy moliya bozorini har tomonlama rivojlantirish nihoyatda 
dolzarbdir. Statistik ma’lumotlarga ko‘ra, so‘nggi bir yilda O‘zbekistonda fond 
birjasi orqali sarmoya jalb qilish hajmi 18 foizga oshgan bo‘lsa, bank 
xizmatlaridan foydalanuvchilar soni 12 foizga kengaydi. Shu bilan birga, xalqaro 
reyting agentliklari tahliliga ko‘ra, investitsion jozibadorlik va islohotlarning 
samaradorlik darajasini muttasil yaxshilab borish orqali yaqin besh yilda 
iqtisodiy o‘sishni 7 foizdan yuqoriga ko‘tarish rejalashtirilgan. Bunday ulkan 
marralarni zabt etish, tabiiyki, zamonaviy moliya instrumentlaridan foydalangan 
holda, barqaror va xavfsiz bozorni shakllantirishni talab etadi. 

Mazkur konferensiyada professor-o‘qituvchilar, ilmiy xodimlar, amaliyotchi 
mutaxassislar va izlanuvchilar milliy moliya bozorida uchrayotgan muammolarni 
chuqur tahlil qilishdi, xalqaro tajribaga tayangan holda konseptual takliflar va 
innovatsion yechimlarni ilgari surishdi. Dastlabki muhokamalar shuni ko‘rsatdiki, 
bozor infrastrukturasi va qonunchilik bazasini takomillashtirish, investorlarga 
qulay sharoitlar yaratish, tijorat banklari faoliyatini modernizatsiya qilish va 
makroiqtisodiy barqarorlikni mustahkamlash borasida izchil islohotlarni davom 
ettirish kerakligi hali-hanuz ustuvor vazifa bo‘lib qolmoqda. 

Albatta, bunday ilmiy-amaliy anjumanlar yurtdoshlarimizga aniq 
ko‘rsatmalar va amaliy tavsiyalarni shakllantirish imkonini beradi. Kelgusi 
yillarda ham shu kabi konferensiyalarni yuksak saviyada tashkil etish an’anasini 
davom ettirishga va O‘zbekistonimizning moliya bozorini yanada rivojlantirishga 
hissa qo‘shishimizga umid qilaman. 
 

 
“O’zbekiston iqtisodiyotini rivojlantirishning ilmiy asoslari  

va muammolari” ilmiy-tadqiqot markazi direktori,  
i.f.d., prof. Xudoyqulov Sadirdin Karimovich 

